
Lì fra i schêuggi dä costa assæ lonten

Aspëtemmo, che l’ægua a se retie:

Doppo duî giorni, ch’ëan zà bell’e ben

Basse i ægue e tranquille e ben unie,

De schêuggio in schêuggio andavimo a-ô terren

Sciûto a gran stento e sgarbellæ da-e prie,

Pe incomençâ uña lunga e involontaria

Penitenza in quest’isoa solitaria.

Chì pe riparo contro l’ægua e ô vento

Se fâvimo un tugurio cö legnamme

Da-ô mâ e da noî staccôu da-ô bastimento;

E con varie semenze scarse e gramme

Sarvæ da-ô nostro carego a gran stento

Çercavimo un rimedio contro a famme;

E quest’ëan ninte, se per noî n’ëan pronti

I scarsci frûti ch’en in questi monti.

Chi quintavo a crepâ nell’appartoî

Questo figgiêu, pe-ô quæ tanto me fixico;

Chì ô mæ poveo Maccan veddeivo moî

Ammagonôu, frusto, desfæto e tixico

Pe-ô stento e i cruzii sopportæ per noî;

Chì ne-ô stato alterôu morale e fixico,

Ne-ô quæ pe un barba pescimo me trêuvo,

No stö forse ciû guæi a andâghe apprêuvo!

Chì a taxe e a torna a cianze Anna e a sospia:

Frattanto tutta a nostra comitiva

Doppo aveî con lê cento inteneria

Pe-i deplorandi caxi, ch’a sentiva,

Lî ne-ô mæximo posto a s’è addormia:

Mi pû fra ô sêunno e fra a malinconia,

Mentre barbotto quarche sentimento

Breve pe consolâla, m’addormento.

